
ՊԱՐՈՆ ՍՈՒՐԵՆ ՊԱՊԻԿՅԱՆԻՆ
	
Հարգելի պարոն Պապիկյան,

Ի պատասխան Ձեր գրության՝ ««Ճանապարհային երթևեկության անվտանգության ապահովման մասին» Հայաստանի Հանրապետության օրենքում լրացում կատարելու մասին», ««Ավտոմոբիլային տրանսպորտի մասին» Հայաստանի Հանրապետության օրենքում փոփոխություն և լրացումներ կատարելու մասին» և ««Վարչական իրավախախտումների վերաբերյալ» Հայաստանի Հանրապետության օրենսգրքում փոփոխություններ կատարելու մասին» ՀՀ օրենքների նախագծերի (այսուհետ՝ Օրինագծերի փաթեթ) մասով դիրքորոշում ներկայացնելու վերաբերյալ, հայտնում ենք, որ ընդհանուր առմամբ առաջարկություններ և առարկություններ չկան։
Հանրահայտ է, որ թվային տախոգրաֆն ինչպես ազգային, այնպես էլ միջազգային ճանապարհային անվտանգության էական մաս և արժեքավոր գործիք է բեռնափոխադրումներ և ուղևորափոխադրումներ իրականացնելու գործընթացում:
Վերջինս թույլ է տալիս ավելի արդյունավետ կիրառել առկա օրենսդրությունը, քանի որ բավականին դժվար է կեղծել համակարգի աշխատանքը:
Միջազգային փորձը վկայում է, որ թվային տախոգրաֆի ներդրումը նպաստել է սոցիալական և տնտեսական օրենսդրության նպատակների իրականացմանը, որի արդյունքում.
· բարելավվել է ճանապարհային անվտանգությունը` կտրուկ նվազեցնելով խախտումների թիվը` կապված վարորդական ժամանակն արհեստականորեն ավելացնելու և արագության գերազանցման հետ,
· բարելավվել են աշխատանքային պայմանները վարորդների համար,
· ձևավորվել է արդար մրցակցություն տրանսպորտային ընկերությունների միջև:
Տախոգրաֆի առկայության պարտադիր պահանջ սահմանված է «Միջազգային ավտոճանապարհային փոխադրումներ կատարող տրանսպորտային միջոցների անձնակազմի աշխատանքի մասին» Եվրոպական համաձայնագրին (այսուհետ՝ Համաձայնագիր) միացած երկրներում, այդ թվում՝ ՌԴ-ում, Ֆրանսիայում, Բելգիայում և այլն, իսկ դրա հետ կապված կանոնները խախտելու համար սահմանված են բավականին բարձր տուգանքներ՝ որոշ դեպքերում ընդհուպ մինչև ազատազրկում։
ՌԴ-ում թվային տախոգրաֆներն սկսել են գործել դեռ 2010 թվականից, դրա առկայության պարտադիր պահանջ առկա է նաև Բելառուսում, Ուկրաինայում և հարևան Վրաստանում։
Ամփոփելով վերոգրյալը՝ ՀՀ էկոնոմիկայի նախարարությունը ողջունում է Օրինագծերի փաթեթը և կարծում, որ նշված փոփոխությամբ ՀՀ օրենսդրությունը կհամապատասխանեցվի Համաձայնագրի պահանջներին:

	Հարգանքով`
	
	ՎԱՀԱՆ ՔԵՐՈԲՅԱՆ

Կատարող՝ Արդյունաբերության զարգացման վարչության գլխավոր մասնագետ, Մհեր Շահինյան

